
NOTA 

minn: Segretarjat Ġenerali tal-Kunsill 

lil: Kumitat tar-Rappreżentanti Permanenti/Kunsill 

Nru. dok. preċ.: 8658/1/19 REV1 

Suġġett: Abbozz ta' konklużjonijiet tal-Kunsill dwar iż-Żgħażagħ u l-Futur tax-Xogħol 

- Adozzjoni 
  

Id-delegazzjonijiet isibu mehmuż it-test tal-abbozz ta' konklużjonijiet tal-Kunsill dwar iż-Żgħażagħ 

u l-futur tax-xogħol, kif maqbul fil-laqgħa tal-Grupp ta' Ħidma taż-Żgħażagħ (YWP) fis-

16 ta' April 2019. 

Il-Kumitat tar-Rappreżentanti Permanenti huwa għalhekk mistieden jikkonferma l-qbil milħuq mill-

YWP dwar it-test mehmuż u jgħaddih lill-Kunsill (EYCS fit-22-23 ta' Mejju 2019) għall-adozzjoni 

u l-pubblikazzjoni sussegwenti tiegħu f'Il-Ġurnal Uffiċjali tal-UE. 

ANNESS 

Iż-Żgħażagħ u l-Futur tax-Xogħol 

- Abbozz ta' Konklużjonijiet tal-Kunsill - 

 

 

IL-KUNSILL TAL-UNJONI EWROPEA 

 

BILLI 

 

1. L-Istrateġija tal-Unjoni Ewropea għaż-Żgħażagħ 2019-2027 tirrikonoxxi li ż-żgħażagħ huma 

arkitetti ta' ħajjithom stess, jikkontribwixxu għal bidla pożittiva fis-soċjetà u jsaħħu l-ambizzjonijiet 

tal-UE, u li l-politika taż-żgħażagħ tista' tikkontribwixxi għall-ħolqien ta' spazju fejn iż-żgħażagħ 

jistgħu jaħtfu opportunitajiet u jirrelataw mal-valuri Ewropej. Fid-dawl tat-tibdil fix-xenarju tal-

impjiegi, l-Unjoni Ewropea għandha tappoġġa l-iżvilupp personali u l-formazzjoni taż-żgħażagħ 

lejn l-awtonomija, tibni r-reżiljenza tagħhom u tgħammarhom bir-riżorsi meħtieġa biex 

jipparteċipaw fis-soċjetà, u b'hekk tikkontribwixxi għall-qerda tal-faqar fost iż-żgħażagħ u l-forom 

kollha ta' diskriminazzjoni, kif ukoll għall-promozzjoni tal-inklużjoni soċjali. 

 

2. "Il-futur tax-xogħol" huwa terminu ġenerali li jiddeskrivi l-evoluzzjoni tal-impjiegi fuq 

perijodu ta' żmien medju sa twil kif affettwat minn ċerti xejriet. F'kuntest ta' diversità fost iż-

żgħażagħ tal-UE, "il-futur tax-xogħol" huwa xprunat fost l-oħrajn minn: 

a) Bidla demografika fis-sens li l-proporzjon ta' dipendenza ekonomika tal-età avvanzata 

tal-UE li qed jikber ser jagħmel pressjoni biex jiżdiedu l-livelli ta' produttività ta' dawk 

li ser jidħlu fis-suq tax-xogħol sabiex jikkumpensaw għall-ħruġ ta' forza tax-xogħol 

b'esperjenza li ser tħallieh sabiex tirtira u bl-istess mod biex jikkontribwixxu għall-

appoġġ ta' żieda fin-nefqa soċjali, minħabba wkoll żieda fl-għadd ta' persuni avvanzati 

fl-età. Filwaqt li jiftħu opportunitajiet fl-ekonomija tal-kura, dawn l-evoluzzjonijiet 

jistgħu jeħtieġu wkoll djalogu dwar kwistjonijiet ta' ġustizzja interġenerazzjonali. 

b) L-avvanzi fit-teknoloġija u l-innovazzjoni, kif appoġġati wkoll mill-inizjattivi tas-Suq 

Uniku Diġitali tal-UE fir-Riċerka u l-Iżvilupp, huma mistennija li jwasslu għal żieda fl-

użu tat-teknoloġija diġitali fl-ekonomija u jagħmlu ċerti impjiegi obsoleti, filwaqt li 

jistgħu jinfetħu opportunitajiet ta' impjiegi f'oqsma oħra tal-ekonomija. Sabiex 

jibbenefikaw minn trasformazzjonijiet bħal dawn, iż-żgħażagħ Ewropej kollha, inklużi 

dawk b'inqas opportunitajiet, irid ikollhom aċċess għal edukazzjoni formali u mhux 

formali inklużiva u ta' kwalità li ttejjeb il-firxa sħiħa tal-ħiliet tagħhom. 

c) Id-domanda għal ħiliet ogħla fis-suq tax-xogħol. Diġà dawk li jħaddmu qegħdin isibuha 

diffiċli biex jimlew postijiet tax-xogħol battala għal impjiegi ta' livell ogħla u medju, 

filwaqt li fl-istess ħin il-forza tax-xogħol hija magħmula minn tliet darbiet aktar nies 

b'ħiliet baxxi minn kemm hemm xogħlijiet elementari disponibbli1. Minħabba li d-

domanda għal ħaddiema b'livell baxx ta' ħiliet qed tonqos aktar, fi gradi differenti 

madwar l-Istati Membri, iż-żgħażagħ li jidħlu fis-suq tax-xogħol ser jeħtieġu livelli 

ogħla ta' edukazzjoni u taħriġ, li jgħammruhom bil-kompetenzi ewlenin għat-tagħlim tul 

il-ħajja kif ukoll b'ħiliet diġitali, vokazzjonali u personali speċifiċi li ser jappoġġawhom 

fil-ġestjoni tal-mogħdijiet futuri differenti tal-karriera tagħhom. 

d) Il-ħtieġa li jiġi indirizzat it-tibdil fil-klima, fejn l-ambizzjonijiet tal-UE li timxi lejn 

ekonomija kompetittiva b'livell baxx ta' emissjonijiet tal-karbonju jistgħu jiġġeneraw 

domanda akbar fuq is-suq tax-xogħol għal ħiliet meħtieġa f'setturi bħall-enerġija 

rinnovabbli, il-bini ekoloġiku sostenibbli u l-modifiki retroattivi jew l-agrikoltura 

sostenibbli. 

e) Żieda fil-ktajjen tal-valur globali fejn il-produzzjoni ta' oġġetti u servizzi hija mifruxa 

madwar il-kontinenti. Il-proċess huwa ffaċilitat ulterjorment bid-dħul ta' forom ġodda ta' 

impjiegi kif introdotti pereżempju mill-ekonomija tal-pjattaformi li jaffettwaw ir-

relazzjoni tradizzjonali bejn min iħaddem u l-impjegat, l-evoluzzjoni tas-suq tax-xogħol 

u l-leġislazzjoni dwar l-impjiegi. Sfidi bħalma huma n-nuqqas ta' sigurtà tad-dħul, in-

nuqqas ta' protezzjoni soċjali, il-faqar fost dawk li jaħdmu, il-kundizzjonijiet tax-xogħol 

prekarji u l-fastidju fuq il-post tax-xogħol, jeħtieġ li jiġu indirizzati. 

                                                 
1 Eurostat (2018) L-Istħarriġ dwar il-Forza tax-Xogħol tal-UE. 

3. Iż-żgħażagħ fl-Unjoni Ewropea għandhom it-tendenza li jaraw il-ħajja tax-xogħol tagħhom 

fil-futur b'biża' jew inċertezza2. Il-preżenza ta' tali diffikultà, speċjalment jekk magħquda mar-

rifjut tal-impjiegi, kwistjonijiet ta' kwalità fit-tqabbil mal-impjiegi, xogħol prekarju jew 

pressjoni soċjali biex jinstab jew jinżamm impjieg, tista' tħalli impatt negattiv fuq l-istat 

emozzjonali taż-żgħażagħ, li potenzjalment iwassal ukoll għal kwistjonijiet tas-saħħa mentali 

u fiżika jew tħassib dejjem jikber fost iż-żgħażagħ Ewropej3. 

4. L-esperjenza tal-lum b'forom ġodda ta' impjiegi tindika li fil-futur jista' jkun hemm żieda 

f'forom aktar flessibbli ta' kuntrattar ta' ħaddiema, b'effetti pożittivi potenzjali fuq id-

distribuzzjoni tal-forza tax-xogħol u l-benesseri personali għal dawk li jadottaw stil ta' ħajja 

freelance. Min-naħa l-oħra, filwaqt li tali impjiegi għandhom it-tendenza li jittieħdu miż-

żgħażagħ, b'mod partikolari minn dawk b'inqas opportunitajiet, hemm riskju akbar li wieħed 

jinqabad f'impjiegi temporanji bi dħul baxx, bi ftit li xejn kopertura ta' protezzjoni soċjali u bi 

probabbiltà baxxa ta' avvanz professjonali. 

5. Pedament sod ta' ħiliet u gwida xierqa appoġġati minn informazzjoni dwar il-ħiliet ta' kwalità 

tajba u sistemi ta' edukazzjoni u taħriġ ta' kwalità għolja, adattabbli u reattivi, inkluż il-

promozzjoni tat-tagħlim tul il-ħajja, jistgħu jgħinu liż-żgħażagħ jagħmlu transizzjonijiet 

b'suċċess lejn u fis-suq tax-xogħol u jibnu karrieri sodisfaċenti. 

6. Fil-kuntest li tiġi żgurata fondazzjoni konjittiva solida, il-promozzjoni tal-formazzjoni ta' 

ħiliet li jrawmu l-użu effettiv u l-fehim tat-teknoloġija hija prerekwiżit fl-ambjent futur tax-

xogħol. Il-ħiliet ma għandhomx jiffokaw biss fuq l-għarfien tajjeb ta' teknoloġiji ġodda, iżda 

wkoll fuq il-fehim ta' kif dawn jistgħu jgħinu biex jinfluwenzaw lis-soċjetà. Meta jżidu l-

kapaċitajiet tagħhom sabiex jibbenefikaw b'mod effettiv minn bidla fin-natura tax-xogħol, iż-

żgħażagħ Ewropej għandhom ikunu mgħammra wkoll b'kompetenzi ewlenin li jinvolvu ħiliet 

personali relatati fost l-oħrajn mas-soluzzjoni ta' problemi, il-komunikazzjoni, il-ħiliet 

intraprenditorjali, il-ħsieb kritiku, il-ħsieb kreattiv, l-awtopreżentazzjoni, l-awtoespressjoni u 

n-negozjar. 

                                                 
2 L-Organizzazzjoni Internazzjonali tax-Xogħol (2018), Nindirizzaw is-sitwazzjoni u l-

aspirazzjonijiet taż-żgħażagħ, Imħejjija għat-Tieni Laqgħa tal-Kummissjoni Globali dwar il-

Futur tax-Xogħol. 
3 Rapport Tematiku tad-Djalogu Strutturat ta-Ċiklu VI dwar l-Għan dwar iż-Żgħażagħ nru 5 

Is-Saħħa u l-Benesseri Mentali (2018). 

7. Il-Pilastru Ewropew tad-Drittijiet Soċjali jistabbilixxi li kulħadd għandu d-dritt "għal 

assistenza f'waqtha u mfassla apposta biex jittejbu l-opportunitajiet ta' impjiegi jew il-

prospetti ta' impjiegi indipendenti. Dan jinkludi d-dritt li wieħed jirċievi appoġġ għal tfittxija, 

taħriġ u kwalifikazzjoni mill-ġdid ta' xogħol. Kulħadd għandu d-dritt li jittrasferixxi l-

protezzjoni soċjali u l-intitolamenti ta' taħriġ matul tranżizzjonijiet professjonali" u wkoll 

"għal trattament ġust u ugwali fir-rigward tal-kundizzjonijiet tax-xogħol, l-aċċess għall-

protezzjoni soċjali u t-taħriġ". Biex jiġu mħejjija għall-futur tax-xogħol, ser ikun kruċjali 

għalhekk li "ż-żgħażagħ għandhom id-dritt għal edukazzjoni kontinwa, apprendistat, 

traineeships jew offerta ta' xogħol ta' kwalità tajba sa erba' (4) xhur minn meta jiġu qiegħda 

jew iħallu l-edukazzjoni"4. 

8. Il-fehmiet u l-viżjoni taż-Żgħażagħ Ewropej dwar kwistjonijiet relatati max-xogħol, kif 

riflessi fl-Għanijiet dwar iż-Żgħażagħ, b'mod partikolari nru 7 "Impjiegi ta' Kwalità għal 

Kulħadd", ġew integrati fl-Istrateġija tal-UE għaż-Żgħażagħ 2019-2027 u fil-Pjan ta' Ħidma 

2019-2021 li jakkumpanjaha. 

 

JISSOTTOLINJA LI 

 

9. Il-ġenerazzjonijiet futuri ta' żgħażagħ Ewropej ser jidħlu f'xenarju ta' xogħol mimli 

b'opportunitajiet u sfidi, f'kuntest globali fejn l-UE ser tistinka biex ittejjeb il-kwalità tal-ħajja 

taċ-ċittadini tagħha u b'hekk ittejjeb il-kompetittività ekonomika, il-produttività tax-xogħol u 

l-ħiliet tal-forza tax-xogħol tagħha, u tiżgura li l-għanijiet, l-aspettattivi u l-ambizzjonijiet taż-

żgħażagħ jistgħu jintlaħqu. 

10. In-natura tax-xogħol li qed tinbidel tista' tħalli impatt pożittiv fuq il-ħajja taż-żgħażagħ 

Ewropej u l-ġenerazzjonijiet futuri. Fl-istess ħin, jeħtieġ li jiġu indirizzati l-

preokkupazzjonijiet u l-implikazzjonijiet rilevanti - relatati ma' fost l-oħrajn, il-forom ta' 

impjiegi u l-istatus tal-impjiegi - li jakkumpanjaw lil dawn it-trasformazzjonijiet, speċjalment 

fir-rigward taż-żgħażagħ b'inqas opportunitajiet li jistgħu jkunu b'livell baxx ta' ħiliet. F'dan 

il-kuntest, hemm bżonn li jiżdiedu l-informazzjoni u s-sensibilizzazzjoni fost iż-żgħażagħ 

dwar l-implikazzjonijiet ta' forom differenti ta' impjieg u l-istatus tal-impjiegi. 

                                                 
4 Il-Pilastru Ewropew tad-Drittijiet Soċjali, il-Kapitolu I, Prinċipju 4 (Sostenn attiv għall-impjiegi) 

https://ec.europa.eu/commission/priorities/deeper-and-fairer-economic-and-monetary-

union/european-pillar-social-rights/european-pillar-social-rights-20-principles_en . Il-Pilastru 

Ewropew tad-Drittijiet Soċjali ġie ffirmat b'mod konġunt mill-Parlament Ewropew, il-Kunsill u 

l-Kummissjoni fis-17 ta' Novembru 2017, waqt is-Summit Soċjali għall-Impjiegi Ġusti u t-

Tkabbir li sar f'Gothenburg, l-Iżvezja. 

https://ec.europa.eu/commission/priorities/deeper-and-fairer-economic-and-monetary-union/european-pillar-social-rights/european-pillar-social-rights-20-principles_mt
https://ec.europa.eu/commission/priorities/deeper-and-fairer-economic-and-monetary-union/european-pillar-social-rights/european-pillar-social-rights-20-principles_mt

11. Iż-żgħażagħ Ewropej iqisu li l-impjiegi għandhom jkunu waħda mit-tliet prijoritajiet ewlenin 

tal-UE, kif ukoll wieħed mill-oqsma fejn l-UE teħtieġ tieħu azzjoni sabiex tħeġġeġ liż-

żgħażagħ jesprimu solidarjetà5. Dan juri l-inklinazzjoni taż-żgħażagħ li jieħdu approċċ 

iċċentrat fuq il-bniedem għall-ħajja professjonali futura tagħhom. 

12. L-ewwel impjiegi għandhom joħolqu l-bini ta' karriera sodisfaċenti li trawwem mobbilità 

soċjali għall-aħjar, speċjalment għaż-żgħażagħ b'inqas opportunitajiet, inkluż iż-żgħażagħ 

barra mill-edukazzjoni, impjieg jew taħriġ (NEETs). F'konformità mal-Aġenda 2030 għall-

Iżvilupp Sostenibbli, b'mod partikolari l-Għan ta' Żvilupp Sostenibbli Nru 8, kif ukoll mal-

Għan dwar iż-Żgħażagħ Nru 7, xogħol deċenti għandu jiġi ttrattat bħala aspirazzjoni leġittima 

taż-żgħażagħ, sa mill-ewwel esperjenza professjonali b'remunerazzjoni inizjali tagħhom. 

13. Persuni li jitilqu kmieni mill-iskola u żgħażagħ b'livell baxx ta' edukazzjoni huma mistennija 

li jibqgħu vulnerabbli f'kuntest ta' futur tax-xogħol, fejn id-differenzi fil-pagi bejn il-membri 

tal-forza tax-xogħol b'ħiliet baxxi u medji jistgħu jkunu mistennija li jiżdiedu, u b'hekk 

potenzjalment jiġġeneraw sfidi ta' faqar fost dawk li jaħdmu. Filwaqt li qed jonqsu fl-għadd6, 

in-NEETs għadhom vulnerabbli ħafna u ser ikomplu jiġu assistiti mill-Garanzija għaż-

Żgħażagħ7. Għal dawk li jibqgħu barra, il-Perkorsi ta' Titjib tal-Ħiliet8 għandhom joffru 

opportunitajiet ulterjuri li jagħtu spinta lill-ħiliet bażiċi tagħhom u li jagħmlu progress lejn il-

kwalifiki mitluba mis-suq tax-xogħol. 

14. L-iżgurar ta' transizzjonijiet bla xkiel mill-iskola għax-xogħol u minn xogħol għal ieħor, 

flimkien mal-iffaċilitar tal-impjiegi għaż-żgħażagħ, inkluż it-tnaqqis ta' perjodi ta' barra mix-

xogħol, huma kruċjali biex jiġu evitati marki dejjiema fil-karrieri tax-xogħol tagħhom9. 

                                                 
5 Flash Barometer 455 dwar iż-Żgħażagħ Ewropej (2018), Stħarriġ li sar minn "TNS political 

& social" fuq it-talba tal-Kummissjoni Ewropea, id-Direttorat Ġenerali għall-Edukazzjoni, 

iż-Żgħażagħ, l-Isport u l-Kultura 
6 Ir-rata tan-NEET għal dawk li għandhom bejn 15-29 sena naqset minn ċifra rekord ta' 

15.9 % fl-2012, għal 13.4 % fl-2017, skont l-Eurostat (L-iżvilupp sostenibbli fl-Unjoni 

Ewropea: Rapport ta' monitoraġġ tal-Eurostat 2018 dwar il-progress lejn l-SDGs fil-kuntest 

tal-UE) 
7 Rakkomandazzjoni tal-Kunsill tat-22 ta' April 2013 dwar l-istabbiliment ta' Garanzija għaż-

Żgħażagħ (ĠUUE C 120, 26.4.2013, p. 1) 
8 Rakkomandazzjoni tal-Kunsill tad-19 ta' Diċembru 2016 dwar Perkorsi ta' Titjib tal-Ħiliet: 

Opportunitajiet Ġodda għall-Adulti (ĠUUE C 484, 24.12.2016, p. 1) 
9 Eurofound (2017), Żgħażagħ qiegħda fit-tul: Karatteristiċi u rispons għall-politika, Uffiċċju 

tal-Pubblikazzjonijiet tal-Unjoni Ewropea, il-Lussemburgu. 

15. Għandha ssir aktar enfasi fuq il-valuri u l-politiki li jippromwovu x-xogħol li jtejjeb il-kwalità 

tal-ħajja taż-żgħażagħ infushom, iżda wkoll biex isiru kontribuzzjonijiet sinifikanti għall-

benesseri ġenerali tal-ambjent soċjali u fiżiku li jgħixu fih. F'dan il-kuntest, l-iżvilupp 

sostenibbli għandu jsostni approċċi għall-futur tax-xogħol. 

16. Hemm ħtieġa kontinwa li jiġi promoss aċċess ugwali għal impjiegi ta' kwalità għaż-żgħażagħ 

kollha fil-futur, u li jittieħdu miżuri kontra l-forom kollha ta' stereotipizzazzjoni li 

jinfluwenzaw l-aspirazzjonijiet tat-tfal tal-lum fil-qasam tal-impjieg u jillimitaw l-aċċess għal 

ċerti impjiegi, filwaqt li jipperpetwaw id-diskriminazzjoni u l-inugwaljanza fl-edukazzjoni u 

t-taħriġ, kif ukoll fis-suq tax-xogħol. 

17. Minbarra l-iżvilupp tal-ħiliet, il-ħidma fost iż-żgħażagħ għandha impatt pożittiv fuq il-ħajja 

taż-żgħażagħ, b'mod partikolari dawk b'inqas opportunitajiet, inkluż fil-kuntest tas-saħħa 

mentali jew kwistjonijiet emozzjonali assoċjati mal-qgħad jew ostakli fil-proċess ta' tiftix ta' 

impjieg. 

 

JISTIEDEN LILL-ISTATI MEMBRI, F'KONFORMITÀ MAL-PRINĊIPJU TAS-SUSSIDJARJETÀ U 

FIL-LIVELLI XIERQA, BIEX 

 

 

18. Jagħtu attenzjoni speċjali lil żgħażagħ f'riskju ta' emarġinazzjoni jew diskriminazzjoni bbażata 

fuq elementi bħalma huma l-oriġini etnika, is-sess, l-orjentazzjoni sesswali, id-diżabbiltà, ir-

reliġjon, it-twemmin jew l-opinjoni politika, sabiex tiġi żgurata l-inklussività taż-żgħażagħ 

kollha fis-swieq tax-xogħol fil-futur. 

19. Jappoġġaw l-implimentazzjoni sħiħa tar-rakkomandazzjoni dwar il-Garanzija għaż-Żgħażagħ, 

filwaqt li jqisu ċ-ċirkostanzi, il-politiki u l-miżuri nazzjonali kif xieraq. 

20. Jekk ikun meħtieġ, jippromwovu u jagħtu prijorità lir-riformi tas-setturi kemm formali kif 

ukoll mhux formali tal-edukazzjoni u t-taħriġ, b'enfasi fuq l-iżvilupp u l-validazzjoni tal-

kompetenzi ewlenin miksuba miż-żgħażagħ f'kuntesti ta' tagħlim differenti, kemm f'kuntest ta' 

edukazzjoni, volontarjat, traineeship jew impjiegi, bil-ħsieb li jiġi ffaċilitat it-tqabbil ta' dawn 

il-kompetenzi mas-suq tax-xogħol u d-domanda futura tal-forza tax-xogħol. 

21. Issaħħu l-kooperazzjoni bl-għan ġenerali li jiġi ssodisfat id-dritt għal edukazzjoni, taħriġ u 

tagħlim tul il-ħajja ta' kwalità u inklużiv għat-tfal u ż-żgħażagħ kollha, speċifikament fir-

rigward tat-tnaqqis tat-tluq bikri mill-iskola u ż-żieda fl-opportunitajiet ta' aċċess ugwali 

għall-edukazzjoni u x-xogħol għaż-żgħażagħ kollha, inkluż għal dawk li jakkumpanjaw lill-

familji tagħhom li jirrilokaw għal skopijiet ta' xogħol fi Stat Membru ieħor tal-UE10. 

22. Jagħtu biżżejjed spazju għal suġġetti relatati mal-impjiegi waqt konsultazzjonijiet maż-

żgħażagħ fi ħdan u/jew barra proċessi ta' Djalogu tal-UE dwar iż-Żgħażagħ, sabiex jifhmu 

aħjar it-tħassib, l-interessi, l-aspettattivi u l-kapaċitajiet tagħhom. Huwa daqstant ieħor 

importanti li r-riżultati ta' dawn il-konsultazzjonijiet ikunu aċċessibbli għaż-żgħażagħ, dawk li 

jfasslu l-politika u min iħaddem sabiex jiġi żgurat segwitu. 

23. Jippromwovu l-intraprenditorija fost iż-żgħażagħ, li tiffoka fost l-oħrajn fuq l-edukazzjoni u t-

taħriġ intraprenditorjali, il-konsulenza, il-mentoraġġ jew is-servizzi tal-ikkowċjar għaż-

żgħażagħ, u fejn xieraq dwar attivitajiet rilevanti ta' ħidma fost iż-żgħażagħ. L-

intraprenditorija soċjali u inklużiva huma wkoll meqjusa bħala alternattivi vijabbli biex jiġi 

żgurat l-impjieg għaż-żgħażagħ miż-żgħażagħ, u b'hekk jiġu promossi l-attivitajiet ta' 

solidarjetà. 

24. Jippromwovu l-użu tar-riżorsi li jsiru disponibbli taħt il-Fond Soċjali Ewropew, il-Programm 

tal-UE għall-Impjiegi u l-Innovazzjoni Soċjali, l-Inizjattiva favur l-Impjieg taż-Żgħażagħ, 

Erasmus +, jew il-Korp Ewropew ta' Solidarjetà u l-programmi suċċessuri tagħhom. Fejn 

xieraq f'dan il-kuntest, joffru gwida lil benefiċjarji potenzjali dwar kif jistgħu jagħmlu użu 

minn sinerġiji u komplementarjetajiet bejn dawn il-programmi. 

25. Fejn rilevanti, jagħmlu użu minn strumenti tal-politika taż-żgħażagħ tal-UE bħal Wiki taż-

Żgħażagħ jew Pjanifikatur tal-Attivitajiet Nazzjonali Futuri u attivitajiet ta' tagħlim reċiproku 

għall-iskambju ta' prattiki tajba bil-għan li jitrawmu soluzzjonijiet politiċi konkreti fil-kuntest 

tat-transizzjoni futura taż-żgħażagħ lejn ix-xogħol. 

                                                 
10 Il-Pilastru Ewropew tad-Drittijiet Soċjali, il-Kapitolu I, il-Prinċipju 1 (Edukazzjoni, taħriġ u 

tagħlim tul il-ħajja) (ibid nota 4 f'qiegħ il-paġna) 

26. Jappoġġaw lill-organizzazzjonijiet taż-żgħażagħ u atturi rilevanti oħrajn fit-tħejjija taż-

żgħażagħ biex jipparteċipaw b'mod effettiv fi proċessi ta' djalogu taż-żgħażagħ u biex isiru 

benefiċjarji tal-ħidma fost iż-żgħażagħ. 

27. Ikomplu jappoġġaw liż-żgħażagħ f'każijiet fejn il-qgħad, l-aspettattivi tal-impjiegi jew l-

għażliet professjonali/edukattivi jistgħu jagħmluhom il-mira tal-istereotipizzazzjoni 

ġenerazzjonali. 

28. Jippromwovu approċċ ta' politika transsettorjali meta jindirizzaw kwistjonijiet marbuta mal-

impjiegi taż-żgħażagħ, kemm fil-livell nazzjonali kif ukoll f'dak Ewropew u fil-qafas tal-

kooperazzjoni bejn l-Istati Membri. 

29. Fid-dawl taċ-ċirkostanzi nazzjonali, itejbu l-aċċess taż-żgħażagħ għall-protezzjoni soċjali billi 

jtejbu fejn meħtieġ il-kapaċità tas-sistemi ta' protezzjoni soċjali biex jadattaw għar-realtà tal-

prospetti ta' impjiegi taż-żgħażagħ, billi jqisu l-ħtiġijiet taż-żgħażagħ li ma għandhomx 

impjieg. 

 

JISTIEDEN LILL-KUMMISSJONI EWROPEA BIEX 

 

 

30. Tkompli tibni fuq l-esperjenza pożittiva tal-Europass11 u l-oqfsa tal-Youthpass12 biex 

tidentifika u tikkomunika l-ħiliet u l-kwalifiki tal-individwi, sabiex iżżid il-komunikazzjoni 

tagħha fost iż-żgħażagħ Ewropej, b'mod partikolari dawk b'inqas opportunitajiet, biex 

tgħinhom juru l-ħiliet tagħhom u jirrelataw mal-impjiegi rilevanti. 

31. Toffri gwida għal strutturi ta' ġestjoni nazzjonali biex itejbu l-għarfien tal-benefiċjarji 

potenzjali dwar kif jistgħu jagħmlu użu minn sinerġiji u komplementarjetajiet meta 

jippromwovu opportunitajiet ta' finanzjament tal-UE għaż-żgħażagħ. 

32. Tagħti prijorità lit-twaqqif ta' sistemi li jappoġġjaw il-Prinċipju 1 tal-Pilastru Ewropew tad-

Drittijiet Soċjali, jiġifieri "kulħadd għandu d-dritt għal edukazzjoni, taħriġ u tagħlim tul il-

ħajja ta' kwalità u inklussivi sabiex iżomm u jakkwista ħiliet li jippermettulu jipparteċipa 

b'mod sħiħ fis-soċjetà u jimmaniġġja b'suċċess tranżizzjonijiet fis-suq tax-xogħol"13. 

                                                 
11 https://europass.cedefop.europa.eu/ 
12 https://www.youthpass.eu/en/ 
13 Ibid nota 10 f'qiegħ il-paġna 

https://europass.cedefop.europa.eu/
https://www.youthpass.eu/en/


  

 

8754/19   bal/GAM/vp 10 

 TREE.1.B  MT 
 

33. Tkompli twettaq aktar riċerka kwalitattiva, kwantitattiva u bbażata fuq l-evidenza bbażata fuq 

data diżaggregata skont is-sessi dwar il-mobbilità soċjali interġenerazzjonali u 

intraġenerazzjonali b'fokus speċifiku fuq iż-żgħażagħ, kif ukoll aktar riċerka kwalitattiva 

dwar l-attitudnijiet u t-tħassib taż-żgħażagħ fir-rigward tat-transizzjoni għall-impjieg, bil-

ħsieb li tiġi appoġġata l-effettività tal-Politiki tal-UE dwar iż-Żgħażagħ dwar kwistjonijiet ta' 

impjiegi. 

34. Torganizza attivitajiet jew avvenimenti ta' tagħlim reċiproku ma' rappreżentanti mis-settur 

taż-żgħażagħ, it-trade unions, organizzazzjonijiet tan-negozju, u gvernijiet, biex jindirizzaw 

minn perspettiva transsettorjali, inkluż il-politika taż-żgħażagħ, l-isfidi u l-opportunitajiet li l-

futur tax-xogħol ser iġib għaż-żgħażagħ Ewropej. 

35. Tuża l-istrumenti rilevanti kollha tal-UE, inkluż il-Koordinatur tal-UE għaż-Żgħażagħ, fir-

rigward tax-xejriet li jaffettwaw in-natura tax-xogħol, bil-ħsieb li tiġi integrata perspettiva taż-

żgħażagħ fit-tfassil ta' politika transsettorjali fil-livell tal-UE u titħeġġeġ il-kooperazzjoni bejn 

l-Istati Membri. 

 

JISTIEDEN LIS-SETTUR TAŻ-ŻGĦAŻAGĦ TAL-UE BIEX14 

 

36. Jieħu approċċ attiv fir-rigward tal-iżgurar li ż-żgħażagħ ikunu rappreżentati u jipparteċipaw 

b'mod effettiv fid-Djalogu tal-UE dwar iż-Żgħażagħ u fil-proċessi ta' djalogu soċjali, kemm 

fil-livell tal-Unjoni Ewropea, kif ukoll f'dak tal-Istati Membri u sottonazzjonali, u b'hekk 

jitrawmu kooperazzjoni solida mal-awtoritajiet pubbliċi u s-sħab soċjali u ekonomiċi dwar 

aspetti li jirrigwardaw il-ħajja professjonali taż-żgħażagħ. 

                                                 
14 Is-"settur taż-żgħażagħ tal-UE" ġeneralment jirreferi għat-totalità tal-organizzazzjonijiet, 

dawk li jaħdmu maż-żgħażagħ, il-membri tal-akkademja, is-soċjetà ċivili taż-żgħażagħ jew 

esperti oħra involuti fl-iżvilupp tal-politika taż-żgħażagħ li jwettqu attivitajiet u proġetti 

rilevanti għaż-żgħażagħ fl-UE. 

37. Jikkontribwixxi għall-isforz tas-sensibilizzazzjoni fost il-ħaddiema żgħażagħ dwar id-drittijiet 

u r-responsabbiltajiet tagħhom, inkluż fir-rigward tal-fastidju fuq il-post tax-xogħol u l-forom 

kollha ta' diskriminazzjoni, bil-għan li jkunu mħarsa l-isforzi u t-taħriġ edukattiv tagħhom fil-

kuntest tar-rekwiżiti tax-xogħol. 

38. Jieħu kont tal-informazzjoni dwar is-suq tax-xogħol u l-ħiliet sabiex jitjiebu b'mod kostanti l-

metodi ta' ħidma fost iż-żgħażagħ, bil-għan li tiżdied l-effikaċja tagħha bħala għodda għall-

iżvilupp tal-ħiliet għaż-żgħażagħ. 

39. Jippromwovi attivitajiet ta' ħidma fil-qasam taż-żgħażagħ fost iż-żgħażagħ kollha, inkluż 

dawk f'riskju ta' marġinalizzazzjoni fis-suq tax-xogħol minħabba l-faqar u l-esklużjoni soċjali. 

40. Jagħmel kuntatt mal-partijiet interessati rilevanti bil-ħsieb li jiġu stabbiliti sħubijiet fil-livell 

nazzjonali u b'hekk jingħata kontribut għall-implimentazzjoni tal-Garanzija għaż-Żgħażagħ. 

41. Jagħmel użu mill-opportunitajiet disponibbli fil-livelli tal-UE, nazzjonali, reġjonali u lokali 

biex tiżdied il-kwalità tal-opportunitajiet ta' ħidma fost iż-żgħażagħ biex iż-żgħażagħ 

ikollhom aċċess għax-xogħol. 

Anness għall-ANNESS 

 

Bl-adozzjoni ta' dawn il-konklużjonijiet, il-Kunsill ifakkar b'mod partikolari r-Riżoluzzjoni, il-

Konklużjonijiet u r-Rakkomandazzjonijiet li ġejjin: 

 

1. Rakkomandazzjoni tal-Kunsill dwar it-twaqqif ta' Garanzija għaż-Żgħażagħ15 

2. Riżoluzzjoni tal-Kunsill dwar qafas għall-kooperazzjoni Ewropea fil-qasam taż-żgħażagħ: 

L-Istrateġija tal-Unjoni Ewropea għaż-Żgħażagħ 2019-202716 

3. Konklużjonijiet tal-Kunsill dwar ir-rwol taż-żgħażagħ fl-indirizzar tal-isfidi demografiċi fi 

ħdan l-Unjoni Ewropea17 

4. Konklużjonijiet tal-Kunsill dwar il-Futur tax-Xogħol: Approċċ ibbażat fuq iċ-Ċiklu tal-

Ħajja18 

5. Konklużjonijiet tal-Kunsill dwar il-Futur tax-Xogħol: Tiġi ffaċilitata d-diġitalizzazzjoni (e-

Easy)19 

6. Konklużjonijiet tal-Kunsill dwar ir-rwol tal-ħidma fost iż-żgħażagħ għall-appoġġ liż-

żgħażagħ fl-iżvilupp ta' ħiliet essenzjali għall-ħajja li jiffaċilitaw it-transizzjoni b'suċċess 

tagħhom għall-ħajja adulta, iċ-ċittadinanza attiva u l-ħajja tax-xogħol20 

7. Konklużjonijiet tal-Kunsill dwar il-ħidma intelliġenti fost iż-żgħażagħ21 

8. Rakkomandazzjoni tal-Kunsill dwar il-Kompetenzi Ewlenin għat-Tagħlim tul il-Ħajja22 

9. Rakkomandazzjoni tal-Kunsill dwar il-monitoraġġ tal-perkors fil-karriera tal-gradwati23 

10. Rakkomandazzjoni tal-Kunsill dwar il-validazzjoni tat-tagħlim mhux formali u informali24 

11. Konklużjonijiet tal-Kunsill dwar il-mixja lejn viżjoni għal Żona Ewropea tal-Edukazzjoni25 

12. Rakkomandazzjoni tal-Kunsill dwar l-aċċess għall-protezzjoni soċjali għall-ħaddiema u 

għall-persuni li jaħdmu għal rashom26 

13. Konklużjonijiet tal-Kunsill dwar il-promozzjoni tal-intraprenditorija taż-żgħażagħ għat-

trawwim tal-inklużjoni soċjali taż-żgħażagħ27 

                                                 
15 ĠUUE 2013/C 120/01 
16 ĠUUE 2018/C 456/01 
17 ĠUUE 2018/C 196/04 
18 Dok. 10134/18 
19 Dok. 15506/17 
20 ĠUUE 2017/C 189/06 
21 ĠUUE 2017/C 418/02 
22 ĠUUE 2018/C 189/01 
23 ĠUUE 2017/C 423/01 
24 ĠUUE 2012/C 398/01 
25 ĠUUE 2018/C 195/04 
26 Dok. 15394/1/18 REV 1 
27 ĠUUE 2014/C 183/04 

